
KULTURA POLITIKA BERRIARI BURUZKO EZTABAIDA GUNEA 

2023ko otsailaren 22a, 16:00h-18:00h 

1. Programa 

Gaia Arduraduna 

Ongietorria Eider Mendoza. Gipuzkoako Foru Aldundia 

Saioko dinamika Miren Larrea. Orkestra-Lehiakortasunerako 

Euskal Institutua  

Hilary Bradbury. AR+ Foundation 

ActionResearchPlus.com 

Saioaren itxiera Hilary Bradbury. AR+ Foundation 

ActionResearchPlus.com 

 

2. Bertaratuen zerrenda 

1. Eider Mendoza. Gipuzkoako Foru Aldundia 

2. Xabier Barandiaran. Gipuzkoako Foru Aldundia 

3. Ander Arzelus. Gipuzkoako Foru Aldundia 

4. Sebastián Zurutuza. Gipuzkoako Foru Aldundia 

5. Mikel Pagola. Gipuzkoako Foru Aldundia 

6. Itziar Eizagirre. Gipuzkoako Foru Aldundia 

7. Olatz Errazkin. Gipuzkoako Foru Aldundia 

8. Julen Cocho. Gipuzkoako Foru Aldundia 

9. Mikel Irizar. Eusko Ikaskuntza 

10. Fernando Tapia. Euskal Herriko Unibertsitatea 

11. Asier Lakidain. Sinnergiak 

12. Andoni Eizagirre. Mondragon Unibertsitatea 

13. Naiara Goia. Arantzazuko Gizarte Berrikuntza Laborategia 

14. Itziar Salaberria. UGGASA, Urola Garaia Mankomunitateak 

15. Miren Larrea. Orkestra-Lehiakortasunerako Euskal institutua 

16. Eva Sánchez. Orkestra-Lehiakortasunerako Euskal institutua 

17. Ainhoa Arrona. Orkestra-Lehiakortasunerako Euskal institutua 

18. Mikel Gaztañaga. Orkestra-Lehiakortasunerako Euskal institutua  

3. Ongietorria 

 

Gobernantzako Diputatuak hasi du saioa. “Arratsalde on guztioi. Eskerrik asko saiora 

etortzeagatik. Hasi egingo gara. Izan ere, gaurko saioa berezia izango da. Gainera, gero 

batzuk lehenago atera behar dugu. Sari banaketa batera joan behar gara 18:00tan. 

Beraz, lehen bait lehen hasiko naiz. Nik saioa euskaraz egingo dut. Atzoko saioan 

ingelesez egin nuen. Baina, gaurko saioan itzultzaileak ditugu eta horregatik euskaraz 

egingo dut. Gaurko saioan pertsonaren garrantziaren inguruan arituko gara. Eraldaketa 

prozesuetan pertsonek garrantzia handia dute. Think tank honetan norbera, taldea eta 

ekosistema lotu ditugu. Pertsonen garrantzia aipatu izan dugu. Aurreko saioan 

Arantzazu Labeko zuzendariak mapatzearen emaitzak azaldu zituen. Ekosistemari 

begirako emaitzak. Gaurko saioan norberaren inguruko eraldaketa landuko dugu. Nik 

ere bere momentuan Aldundi barruan egin zen proiektua azaldu nuen. Proiektu hori 

Nerea Urcolarekin egin zen. Proiektu horretan konturatu ginen pertsonak gakoak direla. 

Pertsonak klabeak dira. Pertsonaren eraldaketak asko eragiten du taldean eta 

sisteman.” 

 

Gobernantzako Diputatuak hitz egiten jarraitu du. “Hau think tankaren azken saioa 

izango da. Egia da martxoaren 22an beste saio bat daukagula. Baina, saio hori saio 

bateratua izango da. Hau da, think tank guztiek parte hartuko dute. Legealdia bukatzen 

ari da. Hurrengo legealdiari opari moduko bat utzi nahi diogu. Bukatzen gaudela eta, 

pentsatu dugu gaurko saiorako pintxo batzuk ekartzea. Nik ezingo dut gelditu. Baina, 

18:00 aurrera pintxo batzuk ekarriko dituzte. Beraz, gero gelditzeko aukera izango 

duzue. Kafea ere badago. Gaurko saioa ospakizun moduko bat ere bada. Prozesua 

bukatu egiten da hemen. Esan bezala, aurreko saioan Arantzazu Labeko zuzendariak 

mapatzearen emaitzen berri eman zigun. Horren inguruko aurkezpen bat egin zuen. 

Gaur barne eraldaketaren inguruan arituko gara. Baina, Hilaryren dinamika hasi baino 

lehenago, Aldundi barruan egin den eraldaketa gainetik azaldu nahiko nuke.” 

 

Gobernantzako Diputatuak hitz egiten jarraitu du. “Dakizuen moduan, Aldundian 

prozesu bat egin genuen. Oso ondo atera zen. Oso positiboa izan zen egin genuena. 

Pertsonekin eta erabakiekin dauka zerikusia. Legealdiaren hasieran Diputatu Nagusiak 

eginkizun bat jarri zidan. Arazo historiko bat zegoen ogasunaren eta gobernantzaren 

departamentuen artean. Bi pertsonak sortzen zuten arazo bat zegoen. Gobernu 

kontseilutik erabaki asko egiten dira. Gero, ogasunera pasatzen dira. Eta, gero 

gobernantza departamendura joaten dira. Ez da erraza ulertzeko. Baina, gertatu dena 

ondo azaltzen saiatuko naiz. Bi pertsona zeuden. Bata, ogasunean eta bestea 

gobernantza departamenduan. Bi pertsona hauek hasiera batean ondo konpontzen 

ziren. Baina, denboraren poderioz haserretu egin ziren. Haserre horren ondorioz hainbat 

eta hainbat erabaki arriskuan jartzen zituzten. Ezin ziren elkar ikusi eta beraien 

haserreak arriskuak sortzen zituen. Talka horrek ondorio latzak zituen. Beraz, egoera 

hori konpondu egin behar zen. Arazo historiko bat zen. Baina, konpondu beharreko 

zerbait zen. Diputatu Nagusiak arazo hau konpontzeko eskatu zidan legealdi honetan.” 

 

 

 

Gobernantzako Diputatuak hitz egiten jarraitu du. “Nahiz eta arazo historiko bat izan, 

momentuak garrantzia dauka. Legealdiaren hasieran erabaki zen arazo hau konpontzea. 

Ekinez ikasi proiektua jarri zen habian. Ogasuneko diputatu Jabier Larrañaga jarri zen. 

Eta, gainera bi pertsona horiek jubilatu egin behar ziren. Beraz, aukera aprobetxatzea 

erabaki zen. Baina, horietako pertsona batek ez zuen nahi jubilatu. Erabaki zen pertsona 

horrek jubilatu egin behar zuela. Horrek departamenduan krisi moduko bat sortu zuen. 

Baina, erabaki hori hartu zen. Behin erabakia hartuta, pentsatu behar zen zein pertsona 

izan zitekeen egokia postu horretarako. Pertsona batzuk egokiak izan zitekeela pentsatu 

zen. 37urteko pertsona bat zegoen. Pentsatu genuen profil egokia izan litzatekela. 

Zerbait zuela uste genuen. Apustu pertsonal bat egin genuen. Kontrako iritzi ugari egon 

ziren. Baina, pentsatu zen pertsonaz aldatu egin behar zela. Erabakia hartu behar zen.” 

 

Gobernantzako Diputatuak hitz egiten jarraitu du. “Pertsona berri horiekin lanketa bat 

egin behar zen. Pertsona hauek lanerako oso errazak izan ziren. Oso umilak ziren. Oso 

jantzia zuten burua. Gainera, profesional izugarri onak ziren. Beraz, pertsona oso 

egokiak ziren. Pertsona horiekin lanketa egiten Nerea Urcolak lagundu gintuen. 

Identifikazio lanketa hori ondo joan zen. Pertsona egokiak ziren. Baina, beraiekin lanketa 

bat egin behar zen. Oso positiboa izan da guztia. Nire ustez pertsona horiek oso 

kontziente ziren beraien postua oso garrantzitsua zela. Eta, arazo horiek konpondu egin 

behar zirela. Poliki-poliki arazo hori konpontzen joan gara. Arazo historiko bat existitzen 

zen. Bakoitzak bere departamendua defendatzen zuen. Gaur egun arazo hori ez da 

existitzen. Pertsona horiek taldea aldatu dute. Beraien jarrerak taldea aldatu du. Giroa 

kutsatu duela esan daiteke. Onerako, jakina. Beraz, egoera onera aldatu da.  

 

Gobernantzako Diputatuak hitz egiten jarraitu du. “Prozesua zoragarria izan da. 

Diputatu Nagusiak aitortu digu. Oso garrantzitsua izan da egin dena. Nik hiru elementu 

azpimarratuko nituzke: erabakiak hartzea, pertsonen garrantzia eta denborak 

kudeatzea. Nik uste dut oso garrantzitsuak direla guztiak. Beraz, pertsona batzuk 

aldatzea sisteman eta antolakuntzan izugarrizko eragina izan du. Nire ustez 

etorkizuneko erakundean horrelako pertsonak egotea oso garrantzitsua da. Gauza askoz 

gehiago aipatu nitzake. Baina, nire ustez gakoak dagoeneko eman ditut. Erabateko 

aldaketa izan da eta ni oso pozik nago. Nire interbentzioa honekin bukatuko dut eta 

Hilaryri emango diot hitza. Gogoz gaude saioan parte hartzeko. Eskerrik asko guztioi.” 

4. Saioko dinamika 

 

Hilary Bradburyk hartu du hitza. “Arratsalde on guztioi. Eskerrik asko gonbitagatik. 

Eskerrik asko Orkestrako erraztaileari eta talde guztiari. Orkestrako erraztailea nire 

laguna da. Nik ingelesez egingo dut saioa. Baina, itzulpena dago. Gaurko saioan 

eraldaketaren inguruan arituko gara. Eraldaketa nahi dugu. Baina, ez da gauza erraza. 

Gaurkoa abiapuntu bat da. Lehenago Gobernantzako Diputatuak esan du gaurko saioa 

prozesuaren amaiera bat dela. Egia da. Baina, hasiera bat ere bada. Orkestrako 

erraztaileak bideo bat egin du. Zuek bi irudi bidali zituzuen. Irudi horiekin bideo bat egin 

du. Bideo hori ikusiko dugu eta horren inguruan arituko gara. Gaurko saioaren 

bizkarrezurra bideo hori da. Gaurko saioan aldaketa bultzatu nahi da. Taldea mugiarazi 

nahi da. Baina, taldea aldatzeko norbera aldatu behar da. Eta, taldeak norbera aldatzen 

du. Dinamikarekin bete-betean hasi baino lehenago, minutu bat isilik egongo gara. 

Garrantzitsua da presente egotea. Benetan saioan egotea. Isilean egongo gara pare bat 

minutuz. Hemen egotea, zer da? Bideoa ikusiko dugu eta gero dinamikara pasako gara.”  

 

Hilary Bradburyk hitz egiten jarraitu du. “Konturatu zarete nola zaudeten eserita? 

Mutilak alde batean. Emakumeak beste alde batean. Gazteak alde batean. Eta helduak 

bestean. Konturatu zarete nola gauden eserita? Ez da lehenengo aldia sala honetan 

parte hartzen dudala. Orain dela hilabete batzuk hemengo saio batean parte hartu nuen. 

Gogoratzen naiz. Baina, saio hori online izan zen, zoom bitartez. Orain hemen gaude eta 

lanketa batzuk egingo ditugu. Kultura politiko berri bat eraikitzeko eraldaketa bat behar 

dugu. Pertsonen eta komunitatearen aldaketa bat behar dugu. Izan ere, nondik etorriko 

da kultura politiko berri bat sortzeko eraldaketa? Norberetik eta komunitatetik. Or dago 

koska. Eraldaketa komun bat. Eraldaketa gugandik etorriko da. Prozesu honetan zazpi 

pertsona ausart egon dira. Beraien eraldaketaren inguruan dinamika eta lanketa bat 

egin dute. Beren jarduna eta emozioak aztertu dituzte. 7 pertsona horiek galdetegi bat 

bete zuten. Egunaren arabera –egun on bat, egun arrun bat edo egun txar bat- esaten 

zuten nolakoak ziren. Zein jarrera zituzten. Eta, nola iritsi zitezkeen eraldatzera. Lanketa 

hori egin da. Orain bideoa ikusiko dugu isiltasunean. Zer pentsamendu dituzue? Zer 

sentitzen duzue? Zer etortzen zaizue burura? Zein dira dituzuen emozioak? Zer ari da 

gertatzen? Zer nahi dut partekatu gero?” 

 

Partaideek bideoa ikusi dute. Gero Hilary Bradburyk hartu du hitza. “Bideoa ikusi dugu. 

Orain solasaldi bat egingo dugu. Multzotan jarriko gara eta hausnartu, pentsatu eta 

sentitu duzuen horren inguruan arituko zarete.”  

 

 

 

Partaideak multzoetan jarri dira eta bideoaren inguruan eztabaidatzen hasi dira. Minutu 

batzuk eztabaidatzen egon ostean, Hilary Bradburyk partaideei hitz egiteko eskatu die. 

 

DFG3k hartu du hitza. “Guk hainbat gauza ikusi ditugu. Alde batetik, kultura politiko 

zaharrean gizon asko ikusi ditugu. Dena maskulinoagoa zen. Agintea eta boterea ikusi 

ditugu. Politika egiteko modu zaharkitu bat ikusi dugu. Kultura politiko berria 

femeninoagoa bezala ikusi dugu. Emakume gehiago. Hierarkiaren ordez taldea ikusi 

dugu. Femeninoagoa dela esan dezakegu. Hala ere, komentatu dugu kontuz ibili behar 

garela. Izan ere, itxurakerietan erortzeko aukera dago. Kultura politiko berria ez da 

itxurazkoa izan behar. Hori ere komentatu dugu.” 

 

EKO12k hartu du hitza. “Guk eboluzio nabarmen bat ikusi dugu. Kultura politiko 

zaharreko argazkietan hierarkia, gizonezko asko eta boterea ulertzeko modu bat ikusi 

ditugu. Kolorea ere desberdina da. Kultura politiko zaharrean urdin asko ikusten zen. 

Urdin ilun kolorea gailentzen zen. Kultura politiko berrian, aldiz, ideia hauek etortzen 

zitzaizkigun: pertsona asko, energia, sarea, zirkularra, grina, etab.” 

 

Hilary Bradburyk hartu du hitza. “Oso interesgarria. Irudiak ikusi bitartean etorri 

zaizkizuen emozioak zein izan dira? Horiek azaltzea nahi dut. Nola sentitu zarete irudi 

horiek ikustean? Bota hitz batzuk, mesedez. Kultura zaharra ikusi dugu. Eta kultura 

berria irudikatzen dugu. Zer egin behar dugu kultura berrira mugitzeko? Zer egin 

dezakezue? Zein mugimendu egin behar duzue kultura politiko berrira joateko?” 

 

EKO3k hartu du hitza. “Eraldaketa asko behetik gora egiten dira. Indarra artikulatuz 

gertatzen dira eraldaketa asko. Kontraboterearen logika, adibidez. Nik esparru horietan 

lagundu dezaket. Edo, nire ekarpena hor ikusten dut.” 

 

Orkestrako erraztaileak hartu du hitza. “Bideoan bi kultura politiko desberdinen 

argazkiak ikusi ditugu. Komentatu duzue kultura politiko berrian elementu femeninoa 

agertzen dela. Nik erraztaile bezala, emakume bezala, hori ikusi dut. Bere momentuan 

hitz egin genuen boterearen eta maitasunaren arteko oreka horren inguruan. Zaintza 

ere egon behar da. Nik uste dut oreka sanoagoa dela.” 

 

Hilary Bradburyk hartu du hitza. “Eta, besteak? Zer esaten duzue? Nola sentitu zarete?” 

 

DFG6k hartu du hitza. “Ni lekuz aldatu naiz. Nire aurrean hutsune handi bat ikusi dut eta 

bertara joan naiz. Hemen emakumeak geunden, eta beste muturrean, gizonak. Beraz, 

bertara joan naiz. Hemen bada kultura bat gizonak alde batetik joateko eta emakumeak 

bestetik. Gure koadrilan, adibidez, hori gertatzen da. Afaltzera joaten garenean gizonak 



 

10 

 

alde batean jartzen dira eta emakumeak beste muturrean jartzen gara. Ez dakit 

kulturala den edo zer den. Horregatik mugitu naiz.” 

 

DFG1ek hartu du hitza. “Ni erdian negoen. Mugan. Niri muga gustatzen zait. Uste dut 

mugak garrantzia daukala. Zubilana egiteko espazio bat da. Ikasketak ere bertan 

ematen dira askotan.” 

 

 

 

EKO10ek hartu du hitza. “Ni ez naiz nire lekutik mugitu. Uste dut onena hori zela. Izan 

ere, jende guztia alde batera eta bestera mugitzen ari zen. Eta, ni mugitzen banitz, 

seguru aski profil berdinarekin exeriko nintzen. Beraz, ez mugitzea erabaki dut. Nik uste 

dut taldean garrantzitsuenetakoa besteei entzutea dela. Balioa emateko modurik onena 

entzutea da. Nik bideoa ikusten honakoa sentitu dut: uste dut bidea egiten ari garela. 

Uste dut aldaketa batzuk eman direla. Argazkietan hori ikusi zitekeen. Komunitatea 

sortzen ari gara. Nik uste pertsona eta taldearen artean ez dagoela aukeratu beharrik. 

Elkar elikatzen dira. Elkarri ematen diote balioa. Elkar indartzen dira.” 

DFG6k hartu du hitza. “Nik kultura politiko berrian aniztasun gehiago ikusi dut. Pertsona 

gehiago zeuden eta pertsona horiek ere anitzagoak ziren. Kultura politiko zaharreko 

argazkietan ere pertsonak ikusten ziren. Baina, guztia homogenoagoa zen. Bai janzkera 

aldetik, baita sexuari dagokionez ere. Kultura politiko berriko argazkietan taldea 

anitzagoa zen.” 

 

DFG9k hartu du hitza. “Nik hautatu ditudan argazkiak azaltzea gustatuko litzaidake. Ni 

bi momentuetan egon naiz. Eta aldaketak ikusi ditut. Beraz, esperientziatik hitz egiten 

dut. Lehenengo argazkia Gipuzkoa Aurrera proiektuaren aurkezpena da. Plataforma 

publiko-pribatu bat zen hura. Hala ere, dagoeneko garai horretan Diputatu Nagusiak 

kultura politiko berri baten beharraz hitz egiten zuen. Hau da, diskurtso bat eraikitzen 

ari zen. Gaur egun dugun diskurtsu hori garai horretan eraikitzen hasi ginen. Baina, 

diskurtsotik praktikara alde handia zegoen. Arrazionalki diskurtso bat eraiki genuen. 

Baina, argazkian ikusi daiteke, praktikan errealitatea bestelakoa zen. Argazki hori elite 

baten argazki bat da modu batean. Beste argazkia, aldiz, Etorkizuna Eraikizeko tailer 

batetik ateratakoa da. Hizkuntza antzekoa da. Baina, errealitate guztiz desberdina da. 

Irudia errealitatearekin lotuta dago. Beraz, argazki horiek eboluzio bat erakusten dute. 

Eboluzio bat egon da. Eboluzio hori Aldundian egon da. Tartean beste hainbat gauza 

gertatu dira. Baina eboluzio hori eman da.” 

 

DFG7k hartu du hitza. “Nik itsas-argi baten argazki bat aukeratu dut. Alboan olatu 

erraldoiak daude. Bizitzen ari garen momentua irudikatu nahi nuen. Itsas argia krisi 

sistemiko baten erdian dago. Baina, argia botatzen du oraindik. Krisian argia ikusten da. 

Hori irudikatu nahi nuen kultura politiko berri bezala. Kultura politiko zaharrerako parke 

baten argazkia aukeratu dut. Neguko argazki bat da. Elurra dago. Inor ez dago parkean. 

Hutsa dagoen parke bat eta itsas argi bat. Desberdintasun hori igartzea nahi nuen.”  

 

Hilary Bradburyk hartu du hitza. “Orain isiltasunerako tarte bat hartuko dugu. Pare bat 

minuturako isilik geldituko gara. Guretzat tartea hartzea garrantzitsua da. Gero, 

elkarren artean hitz egingo dugu. Zer esan nahi du kultura politiko zaharretik berrira 

igarotzeak? Honen inguruan pare bat minutu hausnartu, mesedez. Guretzako zer esan 

nahi du eraldaketa horrek? Hiru maila daude: Euskadi edo Gipuzkoa; think tankeko talde 

hau, eta norbera. Hiru maila horiek daude. Nik zer egin behar dut eraldaketa hori 

gertatzeko? Zer dago nire esku? Hiru maila horien artean harremanak daude. Elkar 

eragiten dira. Hori ulertu egin behar dugu. Gainera, testuinguru konplexu batean bizi 

gara. Eraldaketak sistemikoak izan behar dute. Beraz, nik zer egiten dut gauzak 

eraldatzeko? Nik ikusten dut eraldaketa prozesu batean gaudela. Boterea nola 

erabiltzen dugu? Gauza interesgarriak daude. Orain dinamika bat egingo dugu.” 

 

Taldekideak beren lekuetatik jaiki eta dinamika bat egin dute. Dinamika honetan datza: 

hiru txantiloietan norberaren, taldearen eta ekosistemaren eraldaketaren inguruko 

hausnarketa bat jarri behar dute. Dinamikan 20 minutu egon dira. Gero, denak plenario 

moduan eseri dira berriz.  

5. Saioaren itxiera 

 

Hilary Bradburyk hartu du hitza. “Saioa itxi baino lehenago. Bakoitzak zerbait esateko 

tarte bat hartuko dugu. Partekatu txantiloietan jarri duzuena, nahi baduzue. Nork nahi 

du hasi?” 

 

EKO15ek hartu du hitza. “Ni hasiko naiz. Nire ustez proiektu deserosoak bultzatu behar 

ditugu. Askotan zaila izaten da. Deseroso sentiarazten dute. Baina, nik uste dut 

beharrezkoak direla. Askotan erosoena goitik behera antolatuak dauden proiektuak 

dira. Jerarkia garbiak askotan erosoagoak dira. Behetik datorrena askotan deserosoa da. 

Baina, nik uste dut proiektu horiek bultzatu behar direla.” 

 

DFG3k hartu du hitza. “Nire ustez zintzotasuna oso garrantzitsua da. Pertsonek egin 

behar duten zerbait da. Zintzotasuna hitz oso potoloa da. Euskaraz garrantzia handia 

daukan hitz bat da. Behin bere itzulpena bilatu nuen eta gazteleraz zintzotasunak zazpi 

esanahi ditu. Guretzat garrantzitsua den kontzeptu bat da. Talde bezala lan egin behar 

dugu. Komunitate politikoa sustatu behar dugu.” 

 

DFG9k hartu du hitza. “Etorkizunera begira baldintzak sortu beharko ditugu eraldaketak 

sortzeko. Baldintza horiek ekosistema barnean eta ekosistematik kanpo sortu beharko 

ditugu. Diskurtsu mailan, lehiakorra den diskurtso bat sortu beharko dugu. Demokrazia 

jokoan dago. Eta, hori kontuan hartu beharreko zerbait da. Nire ustez talde honetan 

esperientzia interesgarria eman da. Baina, arriskua da esperimentu txiki batean 

gelditzea. Ezin da talde txiki batean gelditu. Herri politikak beste modu batean egin 

behar dira. Erronka handia da. Munduan eztabaida bat dago. Demokrazian sakondu 

behar dugu. Demokraziaren aldeko borroka handia egongo da etorkizunean.”  

 

DFG5ek hartu du hitza. “Ni berandu iritsi naiz. Jator entzun dut. Beraz, onena 

hurrengoari hitza pasatzea da.” 

DFG7k hartu du hitza. “Aldundira begira eraldaketak sustatzeko prozesuak behar dira. 

Oso zailak izango dira. Baina, garrantzitsuak izango dira. Konfort zonatik atera behar 

dugu: esploratu, esperimentatu. Zaila da. Baina, beharrezkoa izango da. Lehen itsas 

argiaren metafora erabili dut. Baina, erronkei aurre egiteko modu bakarra izango da. Ni 

legealdi honetan egin denarekin oso pozik nago.” 

 

EKO7k hartu du hitza. “Nire ustez malgutasuna bultzatu beharko litzateke. Bestalde, 

taldea gehiago ireki beharko litzateke.” 

 

EKO9k hartu du hitza. “Nire ustez adaptazioa garrantzitsua da. Ikasi duguna eremu 

sektorialetara eramatea beharrezkoa ikusten dut.” 

 

EKO5ek hartu du hitza. “Nik ez daukat asko gaineratzeko. Nire ustez zintzotasuna oso 

garrantzitsua da. Norberak geure buruari galdetu beharko genioke ea zintzoak garen. 

Esaten dugun guztia benetan esaten al dugu? Zintzoak al gara? Hori da gakoa nire ustez. 

Izan ere, kultura politiko berriaz hitz egitea hain da orokorra eta tranbertsala. Nik nahita 

aukeratu ditut argazkiak. Kultura politiko zaharra sinbolizatzen duena emakume bat da, 

Cristina Fernández de Kirchner. Kirchnerrek ez luke arazorik izango horrelako gaien 

inguruan hitz egiteko. Eroso sentituko zen honetaz hitz egiten. Populismoa eroso 

sentitzen da honen inguruan hitz egiten. Baina, gauza berdinaren inguruan ariko al 

ginateke? Eta, kultura politiko berria ordezkatzen, Agirre lehendakaria jarri dut. Argazkia 

zaharra da, zuri beltzean. Baina, nire ustez kultura politiko berria sinbolizatzen du. Pixka 

bat probokatu nahi nuen. Ni bat nator hemen esan den guztiarekin. Baina, uste dut 

kontuz ibili beharko ginatekeela.  

 

EKO16ek hartu du hitza. “Optimismoa ona da. Baina, niri ere EKO5ek aipatu dituen 

zalantza berak etortzen zaizkit burura.” 

 

EKO14k hartu du hitza. “Nik behin eta berriz egiazkoaren kontzeptua azpimarratu dut. 

Uste dut garrantzitsua dela. Benetan ari al gara? Hala ere, uste dut prozesu eta talde 

honetan egin dena benetan interesgarria dela. Ni oso pozik nago egin dugunarekin.” 

EKO10ek hartu du hitza. “Nik lan egiten dudan antolakundea erraldoia da. Kultura 

politiko berria sustatzea oso zaila da. Ni unibertsitateko kudeaketara dedikatzen naiz. 

Oso zaila da gauzak aldatzea. Egunerokoak harrapatzen zaitu. Zurrunbilo batean sartzen 

zara. Ez daukazu denborarik gelditzeko eta hausnartzeko. Neri talde honek horretan 

lagundu dit. Gelditu eta begiratu zertan nabilen. Horretan benetan lagundu dit talde 

honek. Lehen norbaitek aipatu du eta garrantzitsua iruditzen zait: deseroso sentitzen 

garen espazioak behar ditugu. Erosotasunetik aterako gaituzten espazioak behar ditugu. 

Nire organizazioa, EHU, oso erakunde hierarkikoa da. Horrelako gauzek 

deserosotasunak sortzen dituzte. Baina hori egiten saiatzen gara.” 

 

EKO6ek hartu du hitza. “Talde honek, bere txikitasunean, eraldaketarako baldintza 

batzuk sortu ditu. Optimismoan erori gabe. Baina, gauza ugari egin dira. Hurrengo 

urratsetan pentsatu behar dugu. Baldintzak sortu behar ditugu beste eremuetan. Birus 

moduko bat izan behar dugu. Gure eremuetan eragin behar dugu.” 

 

EKO3k hartu du hitza. “Nik joan egin behar dut. Beraz, azkar-azkar. Eraldaketek 

aktibismoa eskatzen dute. Elkar zaindu behar dugu. Maitasunaren garrantzia aipatuko 

nuke. Hortik ekin behar dugu. Eskerrik asko.” 

 

DFG6ek hartu du hitza. “Nire ustez entzutea oso garrantzitsua da. Ni Aldundira etorri 

nintzenean, oso exekutiboa nintzen. Erabakiak hartzea ohituta nengoen. Baina, entzutea 

ere oso garrantzitsua da. Gehiago hurbildu behar gara eta gehiago entzun behar dugu. 

Nik ere joan beharra daukat. Hilaryri eskerrak eman nahi dizkiot. Saio desberdina izan 

da. Oso gustura ibili gara. Eskerrik asko.”  

 

DFG8k hartu du hitza. “Ausardi puntu bat behar dugu. Horrelako ekimenek mesfidantzak 

sortzen dituzte oraindik. Baina, ausartak izan behar dugu. Aldundian benetako apustuak 

egin dira eta emaitzak onak izan dira. Ausardia eta konpromezua. Hori azpimarratuko 

nuke.” 

 

EKO12k hartu du hitza. “Ausardia batzuetan zaila da. Ausardia izateko lanketa bat egin 

behar da.” 

EKO13k hartu du hitza. “Xabierrek esan du lehiakorra den diskurtso bat behar dugula. 

Izan ere, askotan hausnarketak, ekintzak eta beste gauza batzuk burutzen dira. Baina, 

gero hori komunikatzen ez gara onak. Hor badaukagu etxeko lan bat. Zubiak eraikitzen 

dituen diskurtso bat eraiki behar dugu. Sortutakoa komunikatzeko gai izan behar gara. 

Freirek esaten zuen ikasketak gorputzeko memorian gelditzen zaizkigula. Baina, horiek 

beste hizkuntza batera pasatzen saiatu behar gara. Ni etapa berri honetan hori egiten 

saiatuko naiz. Hizkuntza berri bat topatzen saiatuko naiz.” 

 

DFG1ek hartu du hitza. “Nik lehenago atera behar izan dut. Gauza bat gestionatu behar 

genuen. Ez dugu ahaztu behar horrelako espazioak Aldundian oraindik irla batzuk direla. 

Aldundiak orokorrean beste modu batean funtzionatzen du. Ikasten joango gara. Baina, 

kontuz ibili behar dugu. Konfort zonatik atera behar dugu. Inertziatik atera behar dugu.” 

 

Hilary Bradburyk hartu du hitza. “Besterik gabe, eskerrik asko. Orain kafea eta pintxoak 

hartuko ditugu. Eta hitz egiteko denbora izango dugu. Goazen arnasa hartzera. Saioan 

atera direnak barneratzeko denbora beharko dugu. Baina, oso interesgarria izan da. Zer 

eramango dugu etxera? Tarte bat hartu mesedez hori pentsatzeko. Gogo handiz ikusiko 

dut ea hemendik zer ateratzen den. Benetan eskerrik asko. Hurrengora arte.” 

6. Eranskinak 

a. Saioan erabilitako aurkezpena 

Urtebeteko esperimentua garapen konstruktibistako 
demokrazia parte-hartzailean

Hilaryren eta Mirenen Eraldaketa Errazteko diseinua 

Esperimentuan ikasitakoak

Nire ustez "ni"-aren inguruan ez hitz egiteko askotan arrazoi "makroak" edo
"objektiboak" jartzen ditugu: kolektibotik urrunduko gara, ez da garrantzitsua, ez
da objektiboa... Baina, askotan gure buruaz eta dimentsio subjektiboez hitz

egiteko dugun beldurra da. Eraldaketak pertsona konkretuek egiten dituzte. 
Guk. Bakoitzak. Egin den ariketa horrek eraldaketaren muina ikutzen du nire
ustez. Beste partaideen zatiak irakurtzen asko "humanizatu" dut taldea. Asko
gustatu zait.

Esperimentuan ikasitakoak

Nik ere uste dut garrantzitsua dela subjektu kolektibo berritua eraiki nahi duen

dinamika honetan ni-tasunaren dimentsioa aztertzea. Indibidualismoaren
kalteak borrokatzeko komunitarismo indartsua behar dugu, dudarik gabe, baina
komunitatea pertsonez osatua dago eta kolektiboaren garapena hutsala da ez

badu banako pertsonen garapena eragiten.

Esperimentuan ikasitakoak

Gure egoera mental ia guztiak integratzen garen gizarte-taldeek determinatzen
dituzte hein handi batean. Ariketa honek, niri behintzat, balio izan dit
gizabanakoaren bi dimentsio horien (indibidualaren eta kolektiboaren, alegia) 

loturen inguruan hausnartzeko.

Gipuzkoan kulutra politiko berri bat eraikitzeko nik…

Gipuzkoan kultura politiko berri bat eraikitzeko talde honek…

Gipuzkoan kultura politiko berri bat erakitzeko herri politiken ekosistemak…

b. 25. Lan dokumentua 

 

THINK TANK 

KULTURA POLITIKO BERRIRAKO DELIBERAZIO TALDEA 

 

25. Lan dokumentua 

 

EKINTZA LOGIKEN ESPERIMENTUA: 

BANAKAKO KONTAKIZUNAK ETA TALDE IKASKETAK 

(2023ko otsailak 22) 

 

Sarrera 

Deliberazio taldeak 2022ko martxoaren 23an eginiko saioan kultura politiko bat 

garatzeko orduan eraldaketa indibiduala (norbere garapena), taldeen eraldaketa eta 

eraldaketa sozialaren arteko loturak eztabaidatu zituen.  

Saio hartan Hilary Bradbury-k ekintza logiken markoa azaldu zuen. Bost taldekidek 

marko hau aurrez erabilia zuten euren garapen bidearen inguruko hausnarketa 

egiteko, eta haien esperientzia ere mahaigaineratu zen.   

Taldearen eztabaidak batez ere kezka bat azaleratu zuen. Norbere garapena lantzeak 

ez ote luke indibidualismorako joera indartuko? Hau da, kultura politiko berria ikuspegi 

komunitario batetik landu nahi duen talde batean, norbere garapenaren inguruko 

lanketari tokia egin behar al zaio? 

Zalantza hauei taldeak bere ikasketatik erantzuteko, esperimentu labur bat egitea 

erabaki zen. Galdeketari erantzun zioten bost kideei beste bi gehitu zitzaizkien eta 

zazpi pertsona hauek ondorengo prozesua egin dute: 

a) Elkarrizketa bidez, partaide bakoitzak kontakizun labur bat prestatu du esanaz 

galdeketetan jasotako emaitzen inguruan hausnartuz, zein izango litzatekeen 

norbere garapenean aurrera pauso bat. Ondoren, pauso hori emateak 

deliberazio taldean nola eragingo lukeen jaso du. Azkenik, deliberazio taldeak 

eragin hori barneratuko balu, horrek politiken ekosisteman izango lukeen 

eragina deskribatu da.  

b) Bakoitzak bere kontakizuna prestatu ondoren, talde dinamika bat egin da Hilary 

Bradbury-rekin, deliberazio taldera zer ikasketa eraman nahi diren adosteko 

Dokumentu honetan sortu diren zazpi kontakizunak jasotzen dira.  

Banakako kontakizunak  

1. Kontakizuna 

Orain artean eraldaketan oinarrituriko ekintza logikan aritu naiz lanean. Nire ekintza 

logika honek Badalaben eta deliberazio taldean izan duen eragina anbizio maila 

handitzea izan da, urruti samarreko helburuak ipintzea.  

Orain nire garapen bidean, hurrengo pauso moduan, bereziki transferentzia premia 

sentitzen det. Hau da, eraldaketa dosiak txertatu ditut proiektu desberdinetan eta 

orain gustatuko litzaidake eraldaketa gaitasunak garatzen laguntzea beste batzuei. 

Badalaben izan daiteke, Think Tankean ere bai.  

Transferentzia hori egiteko bi modu ikusten ditut. Bata ibilbidea hasten ari diren bi edo 

hiru pertsonekin ariketa bat egitea. Bestea, gaian interesa duen ikerlari edo 

bestelakoren batekin elkarlanean, nire ikasketak idatziz jasotzea. Oso gratifikantea 

izango litzateke nirekin elkarlanean deliberazio taldean pertsona batek edo batzuk 

kontzientzia hartuko balute badituztela gaitasun eraldatzaileak eta oso ona dela hauek 

garatzea. Nik transferentzia helburu hori beteko banu, pertsona horiek anbizio 

handiagoko helburuak izango lituzkete. Hau taldeari begira emaitza ona izango 

litzateke.  

Nik ariketa hau egingo banu, eta taldeak irakurriko balu Badalaben inguruan 

gobernantza partekatuaz eta botere banaketaz egin denak think tankari lagundu diola, 

taldeak anbizioaren garrantziaz ikasiko luke. Anbizioari funtzio traktorea emango 

lioke eraldaketan.  

Nik pauso hori eman eta taldeak anbizio maila altxatuko balu, horrek ekosisteman epe 

luzeko ikuspegi kolektiboaren garrantzia errekuperatzen lagunduko luke. Dinamika 

unibertsaletan ere, herri komunitate gisa dugun ikuspegiaren begirada luzea 

txertatuko luke:  Ze herri klase izan nahi dugu mundu globalean? Komunitate trinko eta 

berritzaile bezala, nola egin nahi diegu aurre planetak dituen erronka globalei? 

2. Kontakizuna 

Nire ekintza logika eraldatzailea da. Baina, gertatzen zaidana da logika honetara modu 

intuitiboan eta jerarkia gutxiko prozesuetan ikasitakoaren bidez iritxi naizela. Aurreko 

ekintza logikei dagozkien jerarkiarekiko harremanak ez ditut bizi izan eta horren 

ikasketa falta zait. Batzuetan espontaneoa naiz eta sentitzen dut razionalitate gehiago 

behar dudala, ordenatu, autodominioa garatu. Autokontzientzia garatu behar dut, nire 

ahotsa eraginkorragoa izateko taldean.   

Aurrekoa lortzeko, taldearen feed back-a behar dut. Gaur egun egoera honek taldean 

duen eragina da taldeak ezin duela jaso nik ekintza logika honetatik egin dezakedan 

ekarpena,  nire ahotsari zilegitasuna falta zaiolako taldean. Nire garapenean pauso bat 

litzateke elkarreraginetan kontzientzia hartzea. 

Nik pauso hau emango banu, taldean jerarkiarik ez dutenen ahotsari zilegitasuna 

ematen lagunduko nuke, eta honek taldea egiazkoagoa egingo luke.  

Egiazkoak ez diren lanek ez dute eraldatzen, eta aldiz egiazkoa den gestu txiki batek 

eraldaketa handia eragin dezake. Talde hau egiazkoagoa izatea lortzen badugu, 

benetan sinesten badugu lankidetzazko gobernantzan, eragin handia izan dezake. 

Gizarte moduan desmoralizatuta gaude eta lankidetzazko gobernantzan oinarritutako 

talde honek desmoralizazio hori gainditzen lagundu dezake. 

3. Kontakizuna 

Orain arteko nire ekintza logikaren baitan, ahalegin haundia egin dut taldean jarritako 

helburuak betetzeko eta horretarako ekintzara pasa eta “egiteko”. Honek modu 

exekutibo bat eskatu du. Nire inplikazioak eta jarduera honek eragina izan du taldeak 

bere helburu operatiboak betetzeko izan duen gaitasunean. 

Bestalde, gaur egungo ekintza logikan, deliberazio prozesutik ateratako ikasketak  

modu ezberdinetan ageri dira: badira emaitza tangibleak ( ko-sortu dugun jakintza, 

sortu ditugun materialak, …) batetik; eta bestetik, hainbat ukiezin errekonozitzen ditut 

baita ere ( emozioak, tentsioak, harremanak, …). Horien lanketak taldearen potentziala 

gauzatzen lagunduko lukeela uste dudanez,  horiekiko ikuspegia ahal genezakeena 

baino gutxiago partekatzeak frustrazioa sortu dit. Uste dut partekatze horrek taldearen 

hurrengo pausoak ikusten lagunduko lidakeela eta ligukeela. 

Eginiko ikasketak puri-purian daude eta ni prest nago nire ekintza logikan hurrengo 

pauso bat emateko, inplikazioak izango dituena nigan eta baita taldearengan ere. 

Pauso hauek zintzo emanda, potentzial handia ikusten dut niretzako eta 

taldearentzako. Nire hurrengo pausoa hau litzateke: prozesuaren inguruko 

hausnarketarako denbora gehixeago hartu, gelditu eta modu kontzientean besteen 

feed-back-a bilatu. 

Nik hau egingo banu, taldean hainbat emaitzen balioa modu kontzienteagoan 

azaleratuko genuke. Denok ez ditugu balioan jartzen hor dauden ikasketak eta 

emaitzak eta, hau eginez gero, taldea modu kontzienteagoan eraldatzailea izango 

litzateke. Honek taldea ausartago izaten lagunduko luke. 

Talde hau modu kontzienteagoan eraldatzailea balitz eta ausartagoa, lankidetzazko 

gobernantza bezalako prozesu konplexuak praktikara eramatearen inguruko ikasketen 

aitortza bat egongo litzateke. Ibilbide bat duen, aniztasun bat inkorporatzen duen eta 

barne eraldaketa nolakoa izan den erakutsi dezakeen prozesu bat edukiko genuke. 

Honek ekintzara pasatzeko elementu gako batzuk mahaigaineratzeko aukera emango 

luke. Intangibleak, tangibleak, zailtasunak eta konplexutasunak aitortzen dituen 

deliberazio talde bat izango ginateke. Zailtasunen aitortza zintzoa egitean, 

ekosistemak horrelako gauzez hitz egiten hasteko ausardia garatuko luke (emozioez, 

inertziez, jarrera dominanteez, jakintza desberdinak gutxiesteaz, norbere aldaketaz). 

Ikasketa hauek, zintzo egiten badira, beste batzuentzat eraldaketarako tresna izan 

daitezke. 

4. Kontakizuna 

Ariketa egiteak lagundu egin dit ikusten Think Tanka abian jarri zenetik besteen 

ikuspegiek nireak aldatu egin dituztela. Pentsatzen dut nireek ere besteengan eragina 

izango zutela. Aurrera begira, neure garapen bidean, permeabilitate hau modu 

kontzientean landu nahi dut. Saiatuko naiz nire ekarpenak egiten, baina batez ere 

besteenak entzuten, hausnartzen eta onartzen, neure burua nola aldatu dezaketen 

ikusiz. Izan ere, abesti batek dion moduan, metamorfosi anbulanteak gara, etengabe 

aldatzen goaz (ikusi abestiaren hitzak hemen: https://www.letras.com/paulinho-

moska/802478/ ).   

Nik permeabilitatea modu kontzientean lantzeak, taldean denon horretarako 

prestutasunean eragin dezake, eta horrek taldea sendotuko luke, emankorragoa eta 

berritzaileagoa eginez. Hau da, denok prest bagaude besteen ideiak entzun eta hauek 

gugan eragina izateko, taldea sendotu eta indartu egingo da. 

Gure deliberazio taldean elkarrekiko permeableagoak egiten bagara, horixe bera 

eramango dugu beste deliberazio taldeetara, eta ondorioz, politiken ekosistemara. 

Horrek ekosistema sendotuko luke, emankorrago eta berritzaileago eginez. Hau urrian 

egin genuen saio bateratua bezalako espazioetan egin daiteke. Besteek espero dituzte 

gure ekarpenak. Lotura orain ez da hain hestua, baina etengabeko eta aurrez aurreko 

komunikazio kanalak irekitzen baditugu, dokumentu eta liburuez haratago, lortu 

daiteke. Kanal bat ireki beharko genuke eta urtean aurrez aurreko 2 edo 3 bilera egin 

haiekin praktika komunitate bat sendotzeko. 

5. Kontakizuna 

Nire garapen prozesuan pauso bat emateko, gaur egiten dudana baino gehiago jarri 

nahiko nuke besteen lekuan. Hau da, gehiago enpatizatu. Orokorrean, erabaki zailak 

hartzea tokatzen zaigu, pertsonei zuzenean eragiten dietenak, eta erabaki horiek bai 

edo bai hartu egin behar dira. Baina eragina pertsona askorentzat handia da eta oreka 

bat topatu behar da erabakiaren beharraren, justiziaren eta erabakiaren ondorioz 

kanpoan gelditu daitezkeenengan duen eraginaren artean. 

KPBko deliberazio taldean ez dugu denok maila berean parte hartzen, edo ez 

intentsitate berarekin. Taldean jakintza mota desberdinak ditugun jendea gaude. Nik 

taldea dinamizatzean aurrez esan dudan enpatia maila hori areagotuko banu, 

jakintza mota desberdinak dituzten pertsona guztiak erosoago sentituko lirateke 

euren ekarpena egiteko orduan. 

Bestalde, gure deliberazio taldean pertsona gehiagoren ekarpenak jasoko balira eta 

orain gutxiago parte hartzen dutenek intentsitate gehiagorekin parte hartuko balute, 

talde honek ekosisteman (beste deliberazio taldeetan, Gobernantza laborategian eta 

abar) egiten duen ekarpena anitzagoa, eta beraz, aberasgarriagoa izango litzateke. 

6. Kontakizuna 

Azken urteetan lan egin dudan espazioetan jerarkia formalaren baitan ardurak eduki 

ditut eta besteekin izan ditudan dialogoetan jerarkia horrek eragina izan du. Batzuetan, 

jerarkia ez egonda ere, nire konbentzimenduak nire ideiak sendo azaltzera eramaten 

nau. Toki horretatik zer egin behar den markatu dut. Besteek ere hortik ikusi nautela 

uste dut. Nire ibilbidean hurrengo pauso bat hori aldatzea izan daiteke, jerarkiaren 

eragin gutxiagorekin ekarpenak egin eta jasotzea, horretatik gehiago ikasi eta besteen 

ekarpenak nire erabakietan beste modu batean txertatzen joatea. 

Nik aurreko pausoa emango banu, taldean eragina izango luke. Elkarrekin egindako 

lana partekatuagoa izango litzateke, ko-sortze maila handiagoarekin. 

Taldean pauso hori emango bagenu, ko-sortze maila altuagoarekin, ez dakit 

ekosisteman eragina justu zein izango litzatekeen, baina, uste dut eragin positibo bat 

edukiko lukeela.  

7. Kontakizuna 

Ariketa hau egiteak askatasuna eman dit talde honen baitan “Ni”-gandik hasteko, eta 

ondoren taldeaz pentsatu. Nire fazilitazio lanean nire begirada taldean jarrita 

edukitzen dut eta taldekideen banakako ekarpenetatik abiatuz taldearen ahotsa 

ehuntzen saiatzen naiz. Hori egitean sarri hitz egiten dut, baina hitz egitea eta norbere 

ahotsa azaltzea ez dira gauza berdinak eta nik prozesu honetan neure ahotsa oso gutxi 

azaldu dut. Nire ekarpena besteen ahotsei emandako forman ikusten dut, baina ez 

neure ahotsean. Batzuetan nire ahotsa erabiltzeko gogoa sentitzen dut, baina, uste dut 

ez egiteak erosotasun/babesgunea ere ematen didala, eta hor ezkutatu ere egiten 

naizela. Nire garapen bidean hurrengo pauso bat neure ahotsa erabiltzea eskatzen 

duten rolak hartzea da.  

Nik pauso hori emango banu, nolabait taldeak “prozesuetan aditu” bat irabaziko 

luke, eta fazilitadore bat galdu.  Prozesuen fazilitadoreak ekintzan erabiltzen du bere 

jakintza, gutxitan azaltzen duelarik jakintza hori: ez du epistemologiaren inguruko 

aurkezpenik egiten, baina jakintza mota desberdinak ehuntzen ditu; ez du egiten 

konfiantzaren inguruko diskurtsorik, baina konfiantza sortzeko lan egiten du; ez du 

ikuspegi partekatuaz teorizatzen, baina taldekideei euren ikuspegiak partekatzen 

laguntzen die; ez du konfliktoari buruzko aurkezpen bat egiten, baina taldean dauden 

tentsioak modu eraikitzailean bideratzen ditu. Nik epistemologia, konfiantza, ikuspegi 

partekatua edo konfliktoari buruz aritzeko nire ahotsa landuko banu, agian taldeari 

lagundu egingo nioke egin duen lanaz kontzientzia argiagoa hartzen, esplizitatzen eta 

partekatzen.  

Talde honek egin duen lana hobeto esplizitatu eta partekatuko balu, Gipuzkoan eta 

Gipuzkoatik kanpo ere kultura politikoa eraldatzeko dagoen beharraz kontzientzia 

hartzen lagunduko luke, eraldaketa horretan aritu nahi duten beste pertsona edo 

talde batzuekin ikasketa baliagarriak partekatuz. 

c. 26. Lan dokumentua 

 

THINK TANK 

Kultura politiko berriari buruzko deliberazio prozesua 

26. Lan dokumentua  

Deliberazio taldearen eraldaketa gaitasuna  

ni eta gu-aren artean  

(2022ko otsailaren 22a) 

Sarrera 

2021eko irailaren 22an deliberazio taldeak hiru foko desberdin onartu zituen kultura 

politiko berriaren garapenerako praktikatik ikasteko: 

• Gipuzkoako Foru Aldundia: barne eraldaketarako proiektua 

• ArantzazuLab: Gobernantzaren mapa Gipuzkoan 

• Kultura Politiko Berrirako deliberazio taldea: taldeak ekosisteman duen/izango 

duen eragina indartzeko prozesua 

2023ko otsailaren 22an eginiko saioan Eider Mendozak Gipuzkoako Foru Aldundian 

barne eraldaketarako eginiko prozesuaren berri eman zuen. Ondoren deliberazio 

taldeak norbanakoen eta taldearen eraldaketa gaitasunak lantzeko eginiko 

esperimentuari itxiera eman zion.   

Lan dokumentu honetan jasotakoa beste bi ekarpenek osatzen dute: 

a) 25. Lan-dokumentua, non norbere eta taldearen garapena uztartzeko eginiko 

esperimentuan parte hartu zuten zazpi kideen lanketak jasotzen diren 

b) Bideo bat kultura politiko zaharra eta berriari buruz. Berau 25. Lan-dokumentua 

irakurri ondoren, deliberazio taldeko kide bakoitzak bidalitako irudi eta 

argazkietan dago oinarritua 

Bi dokumentu osagarri hauek ere Think Tankaren web orrialdean jaso dira.  

Kultura politikoaren eraikuntza mailaz maila 

2023ko otsailaren 22ko saioan, bideoa ikusi ondoren, taldeak lanketa bat egin zuen, 

hiru esaldi osatzeko: 

a) Gipuzkoan kultura politiko berri bat eraikitzeko nik… 

b) Gipuzkoan kultura politiko berri bat eraikitzeko talde honek… 

c) Gipuzkoan kultura politiko berri bat eraikitzeko herri politiken ekosistemak… 

Taldeak esaldi desberdinak jaso eta ondoren lehenetsi egin zituen. 

Taldekide bakoitzak egin beharrekoetan ondorengoak proposatu ziren (lehenespen 

hurrenkeran): 

a) Proiektu deserosoak sustatu behar ditut (5) 

b) Zintzotasunez jokatu behar dut (4) 

c) Nire eskarmentua transferitu behar dut (3) 

d) Nire erakundea eraldatzen lagundu behar dut (2) 

e) Nire espazioak demokratizatu behar ditut (1) 

f) Nire sentitzen ez ditudan espazio eta konbertsazioak nireganatu eta zabaldu 

behar ditut (1) 

g) Hizkuntza desarmatu behar dut (1) 

h) Ausarta, lotsagabea izan behar dut 

Taldeak bere egin beharrekoetan ondorengoak jaso zituen (lehenespen hurrenkeran): 

a) Talde honek bere hausnarketak eta eraldaketa esperientzia modu 

transparentean zabaldu behar du eta beste taldeetan eragin (7) 

b) Talde honek erakunde publikoetako herri politiketan eragiteko baldintza sortu 

behar ditu (4) 

c) Talde honek orain taldean ez dauden eragileak erakarri behar ditu (2) 

d) Talde honek elkarrekin hazten jarraitu behar du (2) 

e) Talde honek taldetik kanpoko erakundeen beharrak aintzat hartu behar ditu (1) 

f) Taldean talentua eta baliabideak dauzkagu, orain motor eraginkorra izan behar 

dugu (1) 

g) Talde honek problematikoak diren baina gure lurraldearentzat garrantzitsuak 

diren gaiak landu/esperimentatu behar ditu (1) 

h) Talde honek bisioa, norabidea, indarra eta pazientzia mantendu behar ditu 

Herri politiken ekosistemari dagokionez hauek esan ziren (lehenespen hurrenkeran): 

a) Herri politiken ekosisteman jarrera eta modu berriak barneratzeko gaitasuna 

eta praktikara eramateko ausardia landu behar ditu (6) 

b) Herri politiken ekosistemak erantzukizun partekatuak sustatu eta egonkortu 

behar ditu (4) 

c) Herri politiken ekosistemak politikagintzan balio berriak txertatu behar ditu (4) 

d) Herri politiken ekosistemak komunitate izaera indartu behar du (4) 

e) Herri politiken ekosistemak anbizioz jokatu behar du, indar kolektibo ahalik 

handiena metatzeko 

f) Herri politiken ekosistemak hitzaldi sendo bat landu behar du eta hitzaldi 

zaharrarekin lehiatzeko sendotasuna irabazi (2) 

g) Herri politiken ekosistemak ikuspegi zabalagoak jarri behar ditu praktikan 

 

Kultura politiko berriaren eraikuntza maila desberdinen elkarreraginean 

Taldeak atal bakoitzean lehenetsitako lau esaldiak konbinatuz, besteak beste 

ondorengo lau esaldi osatu daitezke.  

Nik proiektu deserosoak sustatu behar ditut, talde honek bere hausnarketak 

eta eraldaketa esperientzia modu transparentean zabaldu ditzan, herri 

politiken ekosisteman  jarrera eta modu berriak barneratzeko gaitasuna eta 

ausardia garatuz.   

Nik zintzotasunez jokatu behar dut, talde honek orain taldean ez dauden 

eragileak erakarri ditzan, herri politiken ekosisteman erantzukizun partekatuak 

sustatu eta egonkortuz. 

Nik nire eskarmentua transferitu behar dut, talde honek erakunde publikoetan 

eragiteko baldintzak sortu ditzan, herri politiken ekosisteman eta 

politikagintzan balio berriak txertatuz.  

Nik nire erakundea eraldatzen lagundu behar dut, talde honek elkarrekin 

hazten jarraitu dezan, herri politiken ekosisteman komunitate izaera indartuz.  

 


